
Imm. 43 

Ilisimatusarfimmi Tusagassiornermik Bachelorinngorniartut atuartinneqarneritigut 

oqaatsitigut piginnaasat qaffassarnissaasa salliutinneqarnissaannut Naalakkersuisut 

iliuuseqaqqullugit peqquneqarnissaannut Inatsisartut aalajangiiffigisassaattut 

siunnersuut. Ataatsimut isigalugu kalaallit oqaasiisa atorneqarnerisa 

ineriartortinneqarnerisalu nukittorsarneqarnissaannut iliuuseqarnissami 

Ilisimatusarfimmi Tusagassiornermik Bacheloritut ilinniarsimasut oqaatsitigut 

piginnaasaasa qaffatsinnissaat qulakkeerneqassaaq. Kissaatigineqarpoq suliniut 

ukiut sisamat qaangiussimaleriarpat nalilersorneqassasoq. 

(Inatsisartunut ilaasortaq Mimi Karlsen, Inuit Ataqatigiit) 

 

Imm. 125 

Inatsisartut aalajangiiffigisassaattut siunnersuut, tamatumuuna Naalakkersuisut 

peqquneqassasut sulissutigissallugu, nunatsinni tusagassiuutini kalaallisut 

oqaatsitta atorluarneqarnerulernissaat. 

(Inatsisartunut ilaasortaq Mimi Karlsen, Inuit Ataqatigiit) 

 

 

Inatsisartunut ilaasortap Mimi Karlsenip Inuit Ataqatigiineersup oqaluuserisassanngortitaanut 

qulaani pineqartunut, matumuuna Inuit Ataqatigiinniit ataatsimoortilugit imatut oqaaseqa-

ateqassaavut. 

 

Mimi Karlsen qutsavigerusupparput ukununnga  oqaluuserisassanngortitaanut pissanganartu-

nut pingaaruteqarluinnartunullu. 

 

Tusagassiorfiit suliassaraat innuttaasut paasissutissanik assigiinngitsunik tuniorassallugit. 

Paasissutissat innuttaasut oqartussaaqataanerminnut iluaqutigissavaat. Oqartussaaqataanermi 

paasissutissat paatsoornanngitsut pisariaqarput. Nutserinerujussuup, kukkusunillu 

oqaasiliornerup paatsoorneq pilersittarpaa, tamannalu oqaatsitta atorneqarnerisa 

nakkutigineratigut pinaveersaartissinnaagipput Mimi Karlsen isumaqarpoq 

 

Tusagassiortut akornanni oqqarluttarnerup ersarissigaluttuinnarnera innuttaasut akornanni 

oqallisigineqartoq Inuit Ataqatigiinniit eqqumaffigilluinnarparput. 

 

Assersuutigiinnassavarput qanittunnguamut allaat inuit ilannguat FB-kkut ima allassimasoq 

takuneqarsinnaasimavoq: “Kiannguuttoruna radiokkoortartuutinnguagut oqaatsivut pillugit 

ilinniartilaarniarligit”? 

 

“Aasiit nutsigaannarsuaq, nutsernerlutarsuaq, oqqarlunnerujussuarlu” Tassapput oqaatsit 

ullumikkut ulluinnarsiutigilersimasagut.  

 

Hajja, tassa ajoraluartumik tusagassiortunnguakkulugut pillugit taamatut 

oqallittoqalersimavoq. Tamanna uggornarpoq ajuusaarnarporlu. Pineqartullu eqqorneqartutut 

misigissagaluarpata misiginneqatigiinnarsinnaavakka. 

 

Ajoraluartumilli ajornartorsiut tamanna tusagassiortut akornanni kisimi piviunngilaq, inuusut-

torpassuilli akornanni aamma tamanna piviuvoq. Ajoraluartumik nassuerutigisariaqarparput 

inuusuttorpassuit akornanni oqqarlunnerujussuaq piviummat, tamanna uggornarpoq 

ajuusaarnarpoq akuersaaginnarneqarsinnaanngitsoq. 

“Kipippakkit” Asugooq maqaasivakkit. “Sodavandiutikka tamarmik tiguigit?” Asugooq tamaasa 

tiguigit? “Sussa tigullugu” immaqa uffa sussa tigunagu! Assersuutissarpassuaqarsinnaagaluar-

poq, tassa kisianni naatsumik oqaatigalugu tusagassiortut inuusuttortattalu akornanni 

oqqarlun-nerujussuaq piviuvoq malunnarsigaluttuinnarporlu. 

 

Taamaattumik kalaallisut oqaatsivut nukittorsarneqassappata, taava angerlarsimaffimmiit 

meeqqerivinniit atuarfimmiillu tamanna aallartinneqareertariaqartoq Inuit Ataqatigiinni isuma-

qarpugut. 

 

Amerlavallaat oqaasilerinerup tungaatigut piareersimanatik ilinniarfinnut allanut ingerlaqqit-

tarnerat  akuersaarneqarsinnaanngilaq. Atuartut amerlanerpaartaasa kalaallisut oqallorissuul-

lutik oqaasilerillaqqissuullutillu meeqqat atuarfiat naammasisartariaqarpaat. 

 

Atuartut amerlanerpaartaasa meeqqat atuarfianni naammassigaangamik kalaallisut oqalloris-

suullutillu oqaasilerinermut pikkorissuunissaat sapinngisannguarput tamaat anguniartuar-

tariaqarparput.  

 

Tusagassiortunngorniarfimmiinnaanngitsoq: Ilinniarfeqarfinni tamani oqaatsitta nukittorsartu-

arneqarnissaat Inuit Ataqatigiinniit pingaaruteqarluinnartut isigaarput. 

 

Nutaarsiassaanngilaq, eqqumiitsuunngilaq aamma nunatsinniinnaanngilaq taamatut 

tusagassiu-tit akornanni, oqaatsit pillugit oqaatsinik eqqortunik atuisoqatarnissaannik 

pingaartitsillutillu kissaateqartoqartarnera, assersuutigiinnarsinnaavarput DR-mi erseqqissumik 

oqaatsit pillugit piumasaqaatitaqartoqarpoq, politikkeqartoqarpoq, oqaatsinik eqqortunik 

atuisinnaasunik – oqallorissunik tusagassiortoqartarnissaa pingaartinneqarluni 

anguniagaallunilu. 

 

Mimi Karlsenip siunnersuutaa tupinnartunngilaq pissusissamisuuginnarpoq tapersiinnagassaal-

lunilu, taamaatumik taamatut oqaaseqarluta Mimip Karlsenip siunnersuutai tamaasa 

taperserlugit aappassaanigassanngorlugit ilinniartitaanermut ilimasutusarnermut ilageeqar-

nermut kultureqarnermullu ataatsimiisitaliamut ingerlateqqippagut. 

 

Qujanaq 

 


